
университети кафедра мудири. 

 

ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

DEMOGRAFIK O‘ZGARISHLAR  .................................................................................................................... 16-20 

КОММЕРЧЕСКИХ БАНКОВ .........................................................................................................................  46-52 

Rasulov Azizkhon Mukhamadqodirovich 
YANGI O’ZBEKISTONDA OMMAVIY AXBOROT VOSITALARINING TIZIMLI O’ZGARISHI  .... 76-81 

Kirish. Zamonaviy xoʻjalik yuritish sharoitlari raqobat kurashining kuchayganligi bilan 

xarakterlanadi. U esa oʻz navbatida isteʼmol bozorlarining globallashuvi jarayonlari hamda 

siyosiy, xalqaro, tashqi iqtisodiy omillar taʼsirida boʻlgan milliy iqtisodiyotlarning 

maxsuslashuvi bilan shartlangan. Shunga bogʻliq ravishda milliy iqtisodning asosi boʻlgan 

korxona raqobatbardoshligini boshqarishning yangi samarali metodlari va vositalarini ilmiy 

tadqiq etish va amalda qoʻllash ehtiyoji ortib bormoqda. 

2023-yil 30-aprelda qabul qilingan yangi tahrirdagi Oʻzbekiston Respublikasi 

Konstitutsiyasi 65-moddasida “Davlat bozor munosabatlarini rivojlantirish va halol raqobat 

uchun shart-sharoitlar yaratadi, isteʼmolchilarning huquqlari ustuvorligini hisobga olgan holda 

iqtisodiy faoliyat, tadbirkorlik va mehnat qilish erkinligini kafolatlaydi”,-deyilgan. Ushbu bilan 

halol raqobat kafolatlari yaratildi. 

Ayni damda Oʻzbekiston globallashuv sharoitida oʻzining xalqaro indekslardagi 

pozitsiyasini yaxshilashga harakat qilmoqda. 2020-yil 7-iyulda Oʻzbekiston Respublikasi 

Prezidentining “Raqobat muhitini yanada rivojlantirish va iqtisodiyotdagi davlat ishtirokini 

qisqartirish boʻyicha qoʻshimcha chora-tadbirlar toʻgʻrisida” Farmoni chiqdi. Unga koʻra 

“Raqobat toʻgʻrisida” va “Tabiiy monopoliyalar toʻgʻrisida”gi qonunlar birlashtirilib, yangi 

qonun loyihasi ishlab chiqiladigan boʻldi. Ushbu qonun loyihasi hozirgi kunda Oʻzbekiston 

Respublikasi Oliy Majlisi Senati tomonidan tasdiqlangan[1]. Shuningdek, yuqorida nomi 

keltirilgan farmonga muvofiq “2020 — 2024-yillarda tovar va moliya bozorlarida raqobatni 

rivojlantirish strategiyasi” ham qabul qilindi. 

Ijtimoiy-falsafiy fikr tarixida raqobatning talqini qadimdan to hozirgi kungacha 

rivojlanib, oʻzgarib borganini koʻrishimiz mumkin. XXI asrga kelib, raqobat mazmuni butunlay 

oʻzgacha maʼno kasb etayotganini taʼkidlashimiz lozim. 

Adabiyotlar tahlili. “Raqobat”, “raqobatbardoshlik”, “raqobat muhiti” tushunchalari 

oʻzaro dialektik aloqadorlikda boʻlib, adabiyotlar tahlili natijasida ushbu tushunchalarni, 

asosan, ijtimoiy-iqtisodiy tafakkurda XVIII asrdan boshlab, dastlabki iqtisodiy maktablar 

vakillari tomonidan iqtisodiy jarayon, xulq-atvor yoki munosabat sifatida oʻrganilganligi 

maʼlum boʻladi. 

Shunday qilib, Qadimgi Hindistonning “Tipitaka”, “Nyaya-sutra”, “Atmabodxa”, Qadimgi 

Xitoyning “Dao de-szin”, Markaziy Osiyoning “Avesta” kabi falsafiy manbalarida raqobat 

insonlar orasidagi munosabatga xos xususiyat sifatida taʼriflanganini, Aristotel asarlarida 

dastlabki iqtisodiy talqinini, Abu Ali ibn Sino esa raqobatni salbiy maʼnoda tushunganligini 

koʻramiz. 

Yangi davrda dastlabki iqtisodiy maktablar vakili Adam Smit, Merkantilizm vakillari, 

Devid Yum, mumtoz siyosiy iqtisod yoʻnalishi vakili U.Petti, D.Rikkardo, Dj.Styuart Mill va 

boshqalar tomonidan raqobatni bozor sharoitida shu muhit ishtirokchilari oʻrtasida eng koʻp 

foyda olish uchun olib boriladigan bellashuv sifatida talqin qilinganligi va bu kurashning 

usullari tadqiq etilganligi shohidi boʻlamiz. 

XX-XXI asrda Gʻarb iqtisodchilaridan J.M.Keyns, A.Marshall, J.Robinson, M.Porter va 

boshqalar raqobatni iqtisodiy nuqtai-nazardan tadqiq etdilar va bu jarayonning tashkil 

etuvchilari, uning omillarini oʻrgandilar. 

https://doi.org/10.47390/SPR1342V4I2Y2024N13


SCIENCEPROBLEMS.UZ-Ижтимоий-гуманитар фанларнинг долзарб муаммолари № 2 (4) – 2024  

 

95 

Rossiyalik tadqiqotchilar Yu.B. Rubin tomonidan taʼlim sohasidagi raqobat masalalari, 

Yudanov Yu.A. esa iqtisodiyotda raqobat nazariyasi va amaliyotini rivojlantirishga oʻz hissasini 

qoʻshgan. 

Oʻzbekistonlik tadqiqotchilardan Sh.Negmatova tomonidan hayvonot olamidagi, jinoyat 

olamidagi va xalqaro miqyosdagi axborot tazyiqi sohasidagi raqobat muammolari, A.A. 

Abduvaliyev tomonidan raqamli iqtisodiyotda raqobatni taʼminlash masalalari, E.A.Xoshimov 

va L.O‘.Mingishov tomonidan mamlakatda toʻlaqonli raqobat muhitini shakllantirish ishlab 

chiqarishni modernizatsiyalashning muhim omili sifatida oʻrganilgan. 

Tadqiqot metodlari. Tadqiqot jarayonida tarixiylik va mantiqiylikning birligi, analiz va 

sintez, deduksiya, mavhumlashtirish va umumlashtirish ilmiy metodlaridan foydalanildi. 

Tahlillar va natijalar. Oʻzbek tilining izohli lugʻatida “raqobat” soʻzi arab tilidan olingan 

boʻlib, “kuzatish”, “nazorat” degan maʼnolarni anglatadi[2], deyilgan. “Basma-bastlikka 

bellashuv, kim oʻzdi va talabgorlar, raqiblar kurashi”, deb izoh berilgan. Oʻzbekiston milliy 

ensiklopediyasida “raqobat” tushunchasiga iqtisodiy taʼrif berilgan. “Raqobat-mustaqil tovar 

ishlab chiqaruvchi(korxona)lar oʻrtasida tovarlarni qulay sharoitda ishlab chiqarish va yaxshi 

foyda keltiradigan narxda sotish, umuman iqtisodiyotda oʻz mavqeyini mustahkamlash uchun 

kurash”, deb taʼkidlangan[3]. 

Zamonaviy iqtisodiy paradigmada “sogʻlom raqobat”ning zarurligi va foydaliligi aksioma 

sifatida taqdim etiladi. Mashhur iqtisodchilar raqobatga taraqqiyot harakatlantiruvchisi, tengi 

yoʻq qadriyat, ijtimoiy institutlarning samaradorligini belgilovchi mezon sifatida qarashadi[4]. 

Ammo ushbu masala boʻyicha ilmiy-falsafiy fikr tarixi juda sodda emas va oʻz nihoyasini 

topmagan. Aristotel oʻz vaqtida iqtisod nafaqat birlamchi ehtiyojlarni qondirishga yordam 

beradi, balki inson ehtiroslari xizmatkoriga aylanib qolishi va hayotning bosh maʼnosi oʻrniga 

daʼvogar boʻlib qolishi mumkin, degan[5]. Shuning uchun S.S.Sulakshin va boshqalarning 

fikricha, davlat va ijtimoiy tartib taraqqiyoti inson axloqining eng yaxshi jihatlarini ochishga 

imkon beruvchi nisbatan mukammal shakllarni qidirishga undaydi[6]. Ijtimoiy-falsafiy fikr 

tarixida raqobat tushunchasiga uch xil yondashuvni kuzatishimiz mumkin. 

Fikrning birinchi yoʻnalishiga koʻra, hayotga mavjudlik uchun kurash sifatida, insoniy 

munosabatlarga hokimiyat, sharaf va lazzatlanish uchun kurash sifatida qarashdir. Masalan, 

Geraklitning fikricha, urush-umum qabul qilingan, dushmanlik-oddiy hol, hamma narsa unga 

koʻra paydo boʻladi. Qadimgi Yunon miflari xudolarning va insonlarning bir-biriga nisbatan 

dushmanligi va ayyorligi sahnalariga toʻla. 

Qadimgi Hindiston falsafasining yodgorligi “Dxammapada” asarida jumladan yana 

shunday deyilgan: “Dushman dushmanga yoki nafratlanuvchi kishi oʻzi nafratlangan kishiga 

nimaiki qilmasin, notoʻgʻri yoʻnaltirilgan fikr yana-da yomonroq oqibatlarga olib kelishi 

mumkin. Inson boshqalarning amalga oshirilgan va oshirilmagan ishlariga emas, balki oʻzining 

qilingan va qilinmagan ishlariga eʼtibor bersin”[7]. Yuqoridagi fikrdan koʻrinib turibdiki, 

buddaviylikda insonlar oʻrtasidagi kurash raqobatning bir koʻrinishi sifatida tavsiflanganligi 

koʻzga tashlanadi. 

Qadimgi Xitoy falsafasidagi daosizm oqimiga taalluqli yozma manba “Dao de-szin”da 

quyidagi mulohazalar keltirilgan. “Oliyjanob hukmdor qoʻshni davlatlar bilan munosabatlarda 

odatiy vaqtda kelishuvchan boʻlishni afzal koʻradi va faqat urush vaqtida zoʻravonlik ishlatadi. 

Qoʻshin baxtsizlik qurolidir, shuning uchun oliyjanob hukmdor uni qoʻllamaslikka intiladi 

hamda qoʻshinni haddan tashqari vaziyatlar taqozo qilgandagina qoʻllaydi. Davlat adolat bilan 

boshqariladi. Urush esa hiyla bilan olib boriladi”.[8] Demak, adovat, raqobat oxir-oqibatda 

urushga olib borishi mumkinligi qadimgi davrdayoq anglangan. 

Qadimgi Yunonistonlik faylasuf Epikur (mil.av. 342/341-270/271 yy.)ning fikricha: 

“Doimo kulib, falsafa bilan shugʻullanib, ayni paytda xoʻjalik bilan mashgʻul boʻlish, boshqa 

qobiliyatlardan foydalanish hamda haqiqiy falsafiy mulohazalarni izhor etish lozim. Tabiatni 

oʻrganish maqtanchoq va kibrli boʻlmagan, odamlar toʻdasi oldida raqobat mavzusi boʻlgan oʻz 

maʼlumotini namoyish qilmaydigan, lekin shu bilan birga mard boʻlgan, shart-sharoit tufayli 

emas, balki oʻzlari erishgan shaxsiy yutuqlaridan rozi boʻlgan va gʻururlanadigan insonlarni 

vujudga keltiradi. Hech kimga hasad qilish kerak emas: ezgu insonlar hasadga loyiq emas, 

yovuzlari esa baxtliroq boʻlganlari sari oʻzlariga ziyon yetkazadilar”[9]. Epikurning fikrlaridan 

koʻrinib turibdiki, muvaffaqiyatga erishish uchun turli insonlar oʻrtasida vujudga keladigan 

salbiy munosabatlardan ustun turish, yutuqlar sari intilish kerak. 

Sharq falsafasida eng qadimgi yozma manbalardan boʻlmish Avestoda ham raqobat 

sahnalarini koʻrish mumkin. Xudolar Axuramazda va Axriman, aka-uka boʻlishiga qaramasdan, 

oʻrtasidagi kurash bu dunyodagi ustunlik, odamlar ustidan hukmron boʻlish kabi maqsadlar 

uchun olib borilgan. Bu esa raqobat munosabatlari qadimdan insoniyatga xos ekanligidan 

dalolat beradi. 

Abu Ali ibn Sino oʻzining ijtimoiy-falsafiy qarashlarida jamiyatda tabiiy notenglik 

boʻlishiga sabab-bu borliqning oʻz mavjudligini saqlab qolishga urinishidan, deb tushuntiradi. 

Agar jamiyatda hamma boy boʻlganida edi, jamiyat raqobat va hasadga asoslangan 

konfliktlardan vayron boʻlgan boʻlardi. Agar jamiyatda hamma kambagʻal boʻlganda edi, 

odamlar qashshoqlik natijasida qirilib ketgan boʻlardi. Har kim jamiyatdagi oʻz mavqeyidan 

qoniqishi kerak, chunki boy odam uning davlati qandaydir tarzda undagi uncha yuqori 

boʻlmagan aql va maʼlumotlilikni oʻrnini qoplashiga amin boʻladi; oʻqimishli kambagʻal esa oʻz 

mavqeini badavlat johilning mavqeyi bilan taqqoslab, oʻzinikini afzal koʻradi. Oʻz hunaridan non 

topadigan usta na keng vakolatlarga ega boʻlgan hokim-u va na bitmas-tuganmas boylikka ega 

boʻlgan badavlatga hasad koʻzi bilan qaraydi[10]. 

XVII asrda Tomas Gobbsning yozishicha, har bir raqib oʻz xohishlarini amalga oshirish 

uchun zoʻravonlik yoʻli bilan boradi, shuning uchun barchani qoʻrquvda ushlab turuvchi 

hokimiyat yoʻqligida odamlar “barchaning barchaga nisbatan urushi” holatida boʻladi[11]. XIX 

asrda Charlz Darvin biologik turlarning kelib chiqishini yashash uchun kurash orqali 

tushuntirgan va buni inson kelib chiqishi jarayoniga ham tatbiq etgan. 

Bunday “agressiv raqobat” konsepsiyasining salbiy tomonlari ilgaridanoq tanqid 

qilingan. Chunki,tirikchilik uchun insonni insonga bunday dushmanlik kayfiyatida 

munosabatda boʻlishi uning qadr-qimmati toʻgʻrisidagi tasavvurlarga toʻgʻri kelmaydi. 

Nazariya va amaliyotning ikkinchi va bugungi kunda eng koʻp tarqalgan yoʻnalishi 

“sogʻlom” raqobat toʻgʻrisidagi taʼlimotdir. Unga koʻra iqtisodiy munosabatlarda yolgʻon, 

maqsadli oʻzgaga ziyon yetkazish, bozorlar monopolizatsiyasi boʻlmasligi kerak. 

Munosabatlarni tartibga keltiruvchi asosiy vosita — davlat, oʻz-oʻzini boshqaruvchi, nodavlat 

tashkilotlari. Raqobat bunday holatda urush emas, balki ishlab chiqaruvchilar va isteʼmolchilar 

oʻz foydasiga ega boʻladigan musobaqaga oʻxshash holatdir. Taraqqiyotning yetakchi omili 

ilmiy-texnik taraqqiyot va inson kapitali-bilimlar, malakalar, qobiliyatlar hisoblanadi. Bunday 

yoʻnalishning birinchi va bosh himoyachisi Adam Smitning fikricha, raqobat sifatni yaxshilaydi, 

foydani tenglashtiradi va baholarni optimallashtiradi. Bunday qarashni mukammal 

raqobatning modeli sifatida koʻriladi. Ammo vaqt bunday modelning kamchiliklarini koʻrsatib 

berdi va tez orada monopolistik, mukammal boʻlmagan va h.k. raqobat shakllari toʻgʻrisidagi 

nazariyalar paydo boʻldi. 

Bunday paradigmani eng katta kamchiligi – uning hayotga tatbiq etishning juda qiyinligi, 

iqtisodiy agentlar xulq-atvorini normativ tartibga keltirishning murakkabligi hisoblanadi. 

Tushunarliki, tashqi yuridik qonun doimo ham mukammal emas va inson ichki erkinligi bilan 

ziddiyatga ega, shuning uchun qonunchilik doimo oʻzgarib boradi hamda hech qachon toʻliq 

uygʻunlikni yuzaga keltirmaydi. M.M.Stirovning fikricha, “sogʻlom” raqobatning chuqurroq 

kamchiligi uning koʻproq moddiy farovonlikka qaratilganligi va buning oqibatida insonning 

ruhiy va axloqiy takomillashuviga kam eʼtibor berilishi, uni maqsad emas, balki xoʻjalik 

faoliyatining vositasi sifatida qaralishi, odamlarni ajratishga boʻlgan tendensiyasi[12]. 

Nihoyat, raqobat toʻgʻrisidagi fikrlarning uchinchi yoʻnalishi unchalik ommalashgan 

emas, lekin kelajakda muhim oʻringa ega boʻlib, chuqurroq koʻrib oʻtilishga loyiq. Bunday 

qarashning mohiyatida odamlarni bir-biriga qarama-qarshi qoʻyish foydaliligini inkor etish 

hamda ochiqlilik, hamkorlik, hatto qurbon boʻlish tamoyillari asosida xoʻjalik tizimini samarali 

qurishga ishonch yotadi. Bunday “doʻstona” yondashuv toʻgʻrisida faylasuflar qadimdan orzu 

qilganlar. Platonning fikricha, davlatning maqsadi kishilarni bir butun qilib jamlash, “oʻzaro bir-

biridan xabardor boʻlish va bir-biriga yordam berish” orqali yashashdir[13]. 

Hamkorlik gʻoyalari axloqiy jihatdan shuning uchun ham afzalki, xoʻjalik yuritishning 

dastlabki shartlari individuumlar uchun qanchalik bir xil boʻlmasa turli xalqlar uchun tabiiy–

iqlimiy oʻziga xosliklar sabab ham oʻzgacha. Zamonaviy iqtisodiy fanda Adam Brandenburger 

va Barri Neylbaff “raqobat hamkorligi” konsepsiyasini taklif etishmoqda, yaʼni mahsulotni 

birgalikda yaratish va oxirida mehnat natijasini oʻrtada taqsimlash. Zamonaviy xoʻjalikda 

hamkorlikning omadli namunasi sifatida iqtisodiy klasterlar, texnoparklar, xalqaro standartlar 

tizimi, ilmiy-tadqiqot jamoalari, jamoaviy moliyalash (kraundfanding), resurslardan jamoaviy 

foydalanish (kraudsorsing) va h.k. 

Ijtimoiy-iqtisodiy tafakkurda raqobatga qarashlarni shartli ravishda uchta davrga 

boʻlish mumkin: 

-raqobat nazariyasi rivojlanishidagi “mumtoz” davr — mukammal raqobat ideal 

modelidan raqobatni davlat tomonidan tartibga solinishi zarurligi toʻgʻrisidagi birinchi 

asoslashga qadar (XVIII-asr XX-asrning birinchi yarmi); 

-kompaniyaning strategik menejmenti konsepsiyasi doirasida raqobatbardoshlikni 

boshqarish bosqichi; 

-“eng yangi” bosqich-raqobat kurashida innovatsiyalardan foydalanishning 

murakkabroq modellaridan foydalanish (boshqalardan maksimal “farq qilish”), raqobatni 

tizimlarning boshqa darajasiga chiqishi (tovarni yaratishning butun zanjiri boʻyicha raqobat, 

raqobatchilar bilan kooperatsiya, klasterlarning tashkil boʻlishi, davlatning “yumshoq” sanoat 

siyosati). 

Xulosa va tavsiyalar. Birinchidan, “raqobat” tushunchasi uch xil aspektda tushuniladi. 

Birinchisi, jarayon sifatida, yaʼni bozor muhitida uning ishtirokchilari bellashuv faoliyatini 

amalga oshiradilar. Bozorda eng yaxshi sharoitlarga ega boʻlish uchun oʻz faoliyati 

samaradorligini boshqarib, raqobatchilarning holatini oʻrganadilar, oʻz mahsulotlarining 

jozibadorligi darajasini koʻtaradilar. Ikkinchidan, raqobatni munosabat sifatida tushuniladi, 

yaʼni bu munosabat kamida ikki ishtirokchi oʻrtasida roʻy beradi. 

Raqobatchilar oʻzining eng yaxshi tomonlarini namoyon qilib, bir-biridan qaysi bir 

sohada oʻzishga harakat qiladilar. Uchinchidan, raqobat xulq-atvor sifatida tushuniladi, yaʼni 

bunda raqobatchilar eng yaxshi natijalarga erishish yoʻlida axloqiy va axloqiy boʻlmagan 

vositalardan foydalanishlari mumkin. 

Ikkinchidan, Tadqiqot davomida oʻrganilgan yozma manbalardan “raqobat” 

tushunchasining jamiyatda falsafiy hamda ijtimoiy-iqtisodiy tafakkurdagi evolyutsiyasini 

mantigʻini keltirish mumkin. Dastlab, qadimgi dunyo va oʻrta asrlarda asosan, raqobat bu 

insonlarning bir-biriga munosabatlarda namoyon boʻluvchi hayotdagi eng yaxshi sharoitlar, 

imkoniyatlarga ega boʻlishga intilish sifatida tushunilgan. Uygʻonish davri oxiri va yangi davrga 

kelib, sanoat rivojlanib, falsafadan fanlarning ajralib chiqishi roʻy berishi bilan dastlabki 

iqtisodiy taʼlimotlar paydo boʻldi. Ana shu iqtisodiy taʼlimotlar tomonidan dastlabki 

raqobatning iqtisodiy talqinlari vujudga keldi. Raqobat bozor ishtirokchilarining turli iqtisodiy 

vositalarni qoʻllash orqali eng koʻp daromad olishga intilishi sifatida namoyon boʻldi. 

Raqobatchini bozordan siqib chiqarish, uni tanazzulga yuz tutishiga olib kelish, “nosogʻlom” 

raqobat usullarini qoʻllash kabilar mavjud boʻlgan. XX asr 90-yillar oxiridan esa raqobatga 

yangicha qarash shakllana boshladi. 

Uchinchidan, raqobat jarayoni XVIII asrdan boshlab ilk iqtisodiy maktablar: mumtoz 

iqtisod maktabi, siyosiy iqtisod maktabi vakillari asarlarida iqtisodiy tushuncha sifatida 

oʻrganildi. Uning ilmiy taʼriflari, tasniflari vujudga keldi. 

To’rtinchidan, XXI asr birinchi choragida raqobat yangi koʻrinish oldi, yaʼni 

raqobatchilarning yagona qadriyatlar zanjirini hosil qilish yoʻlida kooperatsiyasi vujudga keldi. 

Shunday qilib, insoniyat tafakkuri tarixi raqobat tabiatini tushunishda insonlar 

oʻrtasidagi kundalik va xoʻjalik munosabatlari, shu asosda quriladigan turli yondashuvlarni 

namoyon qiladi. Dunyo va Oʻzbekiston iqtisodi magistral yoʻlini tanlash va uni amalga oshirishi 

davlat, tashkilot, insonning ruhiy oʻz taqdirini oʻzi belgilashiga bogʻliq. 

